
Inatsisartunut ilaasortaq Aqqa Samuelsen, Inuit Ataqatigiit  
  
 

 
 

Imaatigut ujarlernerit pillugit § 37 naapertorlugu apeqqummut 2018-327-mut 

akissut 

 

Asasara Aqqa Samuelsen 

 

Inatsisartut Suleriaasianni § 37 naapertorlugu apeqqutinut nassiussannut qujanaq. 

Tulliuttumi apeqqutit ataasiakkaarlugit akissutinik malitseqartillugit allanneqarput. 

 

Apeqqut 1: Nunatsinni imaani ujaasinerit ukiut qulit ingerlanerini qanoq 

annertutigippat? 

Akissut: Kalallit Nunaanni ujaasinermik annaassiniarnernillu ingerlatsineq naalagaaffiup 

isumagisassaraa: 

  

- Illersornissamut ministeriaqarfik Kalaallit Nunaanni imaatigut timmisartukkullu SAR-mik 

akisussaasuuvoq,  

- Inatsiseqarnermut ministeriaqarfik Kalaallit Nunaanni nunami piffinnilu SAR-mik 

akisussaasuuvoq.  

  

Kalaallit Nunaanni ujaasisarnermut annaassiniarnermillu ingerlatsineq Issittumi 

Sakkutooqarfimmi Joint Rescue Coordination Centre (JRCC)-mit Kalaallit Nunaannilu 

Politiinit marloqiusanngorluni agguarsimavoq, taamaalillunilu akisussaaffik taanna 

tiguneqarsimasunut ilaanani. 

  

Taamaalilluni imaani ujarlernermi Naalakkersuisut akuutinneqarneq ajorput, 

taamaammallu Naalakkersuisut apeqqummut akissuteqarsinnaanngillat.  

 

Apeqqut 2: Ukiuni qulini kingullerni nunap immikkoortuini sorlerni imaani 

ujaasinerit ingerlanneqarnerusarpat? 

Akissut: Apeqqut 1-mut akissut takuuk. 

Apeqqut 3: Ukiut qulit ingerlanerini imaani ujaasinerit qanoq amerlatigisut 

inuunermik annaassiffiusimappat? A. Inuit qanoq amerlatigisut 

annaanneqarsimappat nassaarineqarlutillu? 

Akissut: Apeqqut 1-mut akissut takuuk. 

Apeqqut 4:  Ukiut qulit ingerlanerini imaani ujaasinerit qanoq amerlatigisut 

taamaatiinnarneqartarpat? A. Inuit qanoq amerlatigisut ajunaarsimappat 

nassaarineqanngitsoorlutillu? 

Akissut: Apeqqut 1-mut akissut takuuk. 

Apeqqut 5: Imaani ajunaartoqartillugu ilaqutariit eqqugaasut qaangiinissaannut 

isumaginninnikkut pisortanit ikiorserneqarnissaminnut qanoq periarfissaqarpat? 

Akissut: Isumaginninnermut Inatsisinillu atuutsitsinermut Naalakkersuisoq 

akissutissamut imaattumik ilapittuuteqarpoq:  

”Kalaallit Nunaanni annaassiniarnissamut upalungaarsimaneq aamma 

ikuallattoornissamik qaartoornissamillu pitsaaliuinermi iliuusissat pillugit Inatsisartut 

inatsisaat nr. 14, 26. maj 2010-meersoq naapertorlugu kommunit annaassiniarnissamut 

upalungaarsimasuutitanik ajutoornerni ajunaarnersuarnilu, imaluunniit 

taamaattoqarnissaanik annertuumik aarlerinartorsiornermi inuit, pigisat avatangiisillu 

ajoqusernissaannik pitsaaliuinissaq, killilersimaartitsinissaq ikiorsiinissamillu 

suliaqartussanik pilersitsissapput.  

Kommunit piffimmi pinartumik pisoqarsimatillugu ikiuisussanik 

pilersitsisinnaanngikkunik, Namminersorlutik Oqartussani ikiuigasuarnermi qitiusumik 

upalungaarsimaffimmut ikioqqullutik saaffiginnissapput. Toqutsisoqarnerani, imminut 

toquttoqarnerani, annertuumik ajutoornerni assigisaannilu ikiuigasuarnermik 

ingerlatsisoqartarpoq.” 

 

Apeqqut 6: Imaani ujaasinerit ukiumut qanoq annertutigisumik 

aningaasartuutaasarpat? 

Akissut: Apeqqut 1-mut akissut takuuk. 

 

Apeqqut 7: Isumannaallisaanermi atortut (GPS, VHF-Radio, puttaqutit, 

kalerrisaarutit, iputit il.il.)  umiatsiamik pisinermi inatsisitigut 

piumasaqaatigineqartalernissaannik Naalakkersuisut siunertaqarpat? 

Akissut: Naalakkersuisut 2019-mi Søfartsstyrelsi suleqatigalugu angallatinut 

minnerusunut imaatigut isumannaallisaanermik nukittorsaanissamut periarfissanik 

misissuinissaq pilersaarutigaat. Inatsisit naapertorlugit isumannaallisaanermut atortunut 

piumasaqartoqarsinnaavoq. Malittarisassat sakkortusisat taamaattut 

atortinneqarsinnaaneri suliami tassani ilanngunneqassaaq, minnerunngitsumillu 

tamakku angallataatilinnut ataasiakkaanut qanoq aningaasatigut kinguneqarsinnaanerat 

ilanngullugit.  

 

Apeqqut 8: Imaani ajunaartarnerit pinaveersaartinniarlugit Naalakkersuisut 

sulissuteqarnissaminnut qanoq pilersaaruteqarpat? 

Akissut: Naalakkersuisut danskit oqartussaasui peqatigalugit imarsiornermi 

isumannaallisaanermik pitsanngorsaaneq sulissutigiuarpaat. Kingullermik immap 

assinginik amerlanerusunik sanaartornissamik isumaqatigiissuteqartoqarpoq, 

Naalagaaffillu imarsiornermi ajutuulernermi radioqarnermik siunissamut 

qulakkeerneqarnerusumik ingerlatsineq pillugu Tele Greenlandimik 

isumaqatigiissuteqarpoq. Tamatuma saniatigut sikunik alapernaarsuinerup nunatsinnut 

tamarmut siaruarnissaa pillugu Naalakkersuisut DMI-mik oqaloqatiginninnermik 

ingerlatsipput. Imaani isumannaallisaaneq pillugu ataatsimut paasisitsiniaanissamik 

periarfissat aamma oqaloqatigiissutigineqarput. 

 

Taakku saniatigut Naalakkersuisoqarfiga Aningaasanut inatsimmi kontomi 72.20.07-mi  

siunertamik nassuiaat naapertorlugu ”imaatigut angallannermi isumannaallisaaneq” 

pillugu paasisitsiniaanermik piareersaasiorpoq.  

 

Neriuppunga siuliani allassimasut apeqqutinnut akissutissiisut. 

 

 

Inussiarnersumik inuulluaqqusillunga  

 

 

 

Karl Frederik Danielsen 

 

 


